
Аб разглядзе звароту


У Пастаяннай камісіі Палаты прадстаўнікоў па правах чалавека, нацыянальных адносінах і сродках масавай інфармацыі разгледжаны калектыўны зварот, які быў накіраваны ў Палату прадстаўнікоў з Адміністрацыі Прэзідэнта Рэспублікі Беларусь і Савета Міністраў Рэспублікі Беларусь, аб праекце Закона Рэспублікі Беларусь «Аб генацыдзе беларускага народа». Паведамляем наступнае.
Законапраект распрацаваны дэпутатам Палаты прадстаўнікоў Нацыянальнага сходу Рэспублікі Беларусь Ананіч Л.С. пры ўзаемадзеянні з зацікаўленымі дзяржаўнымі органамі ў мэтах захавання гістарычнай памяці, процідзеяння фальсіфікацыі падзей і вынікаў Другой сусветнай вайны. У падрыхтоўцы праекта, а таксама абгрунтаванні неабходнасці яго прыняцця бралі ўдзел вучоныя Інстытута гісторыі Нацыянальнай акадэміі навук Беларусі, іншых навуковых устаноў. Ён прайшоў усе неабходныя працэдуры ўзгаднення, а таксама абавязковую юрыдычную і крыміналагічную экспертызы.
Разам з Законам Рэспублікі Беларусь «Аб недапушчэнні рэабілітацыі нацызму», іншымі заканадаўчымі актамі гэты законапраект закліканы стаць палітычным, юрыдычным і маральным актам, накіраваным на афіцыйнае прызнанне і асуджэнне генацыду беларускага народа ў перыяд Вялікай Айчыннай вайны і ў пасляваенны перыяд.
Заканадаўчае прызнанне і асуджэнне факта генацыду беларускага народа замацуе ў гістарычнай памяці справядлівую ацэнку злачынстваў фашыстаў і іх памагатых на беларускай зямлі, стане данінай памяці нашчадкаў мільёнам ахвяр фашызму.
Пры распрацоўцы дадзенага законапраекта было прааналізавана заканадаўства Расійскай Федэрацыі, Рэспублікі Арменія, Украіны, Федэратыўнай Рэспублікі Германія, Французскай Рэспублікі і іншых краін.
Законам Рэспублікі Арменія ад 22 лістапада 1988 г. «Асуджэнне генацыду армян 1915 года ў Асманскай Турцыі» асуджаны генацыд армян і абвешчаны дзень памяці ахвяр генацыду армян. Шэрагам краін таксама прыняты нацыянальныя заканадаўчыя акты аналагічнага характару.
Таксама варта адзначыць, што ў цяперашні час забарона адмаўлення розных міжнародных злачынстваў, у прыватнасці Халакосту, утрымліваецца ў крымінальных законах многіх еўрапейскіх дзяржаў. Пры гэтым забараняюцца як само адмаўленне, так і падобныя па характары дзеянні (адабрэнне, усхваленне, гераізацыя, высмейванне).
Гэты адказ можа быць абскарджаны ў парадку, які ўстаноўлены артыкулам 20 Закона Рэспублікі Беларусь «Аб зваротах грамадзян і юрыдычных асоб».
Просім давесці гэтую інфармацыю да ведама іншых заяўнікаў.

